ამერიკის შეერთებული შტატების საერთაშორისო განვითარების სააგენტოს (USAID) ეკონომიკური მმართველობის პროგრამა

მდგრადი განვითარების ხელშეწყობა რეგიონული სამოქალაქო საზოგადოების ორგანიზაციებისა (CSO) და კერძო სექტორის ასოციაციებისთვის (PSA) საქართველოში

საგრანტო კონცეფციის სამუშაოს აღწერა (SOW)

1. რეზიუმე

სამოქალაქო საზოგადოების ორგანიზაციები (CSO) და კერძო სექტორის ასოციაციები (PSA) მნიშვნელოვან როლს ასრულებენ პროგრესული ცვლილებების განხორციელებაში, გამჭვირვალობისა და კარგი მმართველობის გაძლიერებაში, გადაწყვეტილების მიღებისა და პოლიტიკის შემუშავების პროცესებში საჯარო და კერძო სექტორების ჩართულობის ამაღლებით.

საგრანტო აქტივობის მიზანია ხელი შეუწყოს რეგიონული სამოქალაქო საზოგადოების ორგანიზაციებს (CSO) და კერძო სექტორის ასოციაციებს (PSA) შესაძლებლობების გაზრდასა და ქვეყანაში მიმდინარე ეკონომიკური რეფორმების პროცესში ჩართულობას. 

USAID-ის ეკონომიკური მმართველობის პროგრამა (შემდგომში პროგრამა) მიზნად ისახავს საქართველოს რეგიონებში სამოქალაქო საზოგადოების ორგანიზაციების (CSO) და კერძო სექტორის ასოციაციების (PSA) ორგანიზაციული შესაძლებლობების განვითარებას. გაზრდილი შესაძლებლობები განაპირობებს ამ ორგანიზაციების სამომავლო ფინანსურ და ინსტიტუციურ მდგრადობას, რაც გამოიხატება დაფინანსების წყაროების დივერსიფიცირებასა და სტაბილურობაში, და შემოსავლების მიღებაში დონორი ორგანიზაციების დახმარების გარეშე.

საგრანტო კონცეფციის დოკუმენტის წარდგენის საფუძველზე, კონკურსში მონაწილეობა შეუძლიათ აპლიკანტებს (ეკონომიკური პროფილის სამოქალაქო საზოგადოების ორგანიზაციებს და კერძო სექტორის ასოციაციებს), რომლებიც საქმიანობენ საქართველოს რეგიონებში. გრანტის მიღების აუცილებელი პირობაა გრანტის მიმღები ორგანიზაციები ჩაერთონ პროგრამის მიერ შემუშავებულ ორგანიზაციული განვითარების პროგრამაში (ODP).  

ODP ეს არის USAID-ის ეკონომიკური მმართველობის პროგრამის მიერ შექმნილი სადიაგნოსტიკო ინსტრუმენტი, რომელიც აანალიზებს ორგანიზაციის  ეფექტიანობას და განვითარების დონეს, ანალიტიკის საფუძველზე ქმნის  ინდივიდუალურ სამოქმედო გეგმას  ინსტიტუციური განვითარების ხელშეწყობისთვის და მხარს უჭერს ორგანიზაციებს აღნიშნული გეგმის განხორციელებაში.

ა. ზოგადი ინფორმაცია და ამ დავალებით გადასაწყვეტი კონკრეტული გამოწვევები

25 წელზე მეტია რაც USAID მხარს უჭერს სამოქალაქო საზოგადოების ორგანიზაციებს და კერძო სექტორის ასოციაციებს რომ ისინი პოლიტიკის შემუშავების პროცესების აქტიური მონაწილეები გახდნენ. შედეგად, USAID-მა გააძლიერა სამოქალაქო საზოგადოების ორგანიზაციების და კერძო სექტორის ასოციაციების როლი პოლიტიკის, სერვისების და პროგრამების შემუშავებაში, რაც  თავის მხრივ ხელს უწყობს საქართველოს ეკონომიკის, პოლიტიკური სისტემისა და საზოგადოების გაძლიერებას.

პროგრამა ხელს უწყობს სამოქალაქო საზოგადოების ორგანიზაციებს და კერძო სექტორის ასოციაციებს და ახორციელებს სხვადასხვა აქტივობებს მათი შესაძლებლობების განვითარებისთვის. შემუშავდა ორგანიზაციული განვითარების პროგრამა (ODP) სამოქალაქო საზოგადოების ორგანიზაციების და კერძო სექტორის ასოციაციების შესაძლებლობების ეტაპობრივი განვითარების მიზნით, რომელიც ეფუძნება საერთაშორისო საუკეთესო პრაქტიკას. ინიციატივა უზრუნველყოფს სამიზნე ორგანიზაციების სრულ ჩართულობას შესაძლებლობების განვითარების პროცესში. ODP-ის ფარგლებში პროგრამა იყენებს სადიაგნოსტიკო შეფასების ინსტრუმენტს, რომელიც  ორგანიზაციულ ეფექტიანობას აფასებს ათი კრიტერიუმის მიხედვით. პროგრამა ასევე იყენებს კორპორაციული მართვისა და კონტროლის შიდა სისტემის შეფასების ინსტრუმენტს, რომელიც ორგანიზაციას აფასებს რვა კრიტერიუმის მიხედვით და განსაზღვრავს,  აქვს თუ არა თვალსაჩინო გამოწვევები და/ან ხარვეზები აღნიშნულ სისტემებში.  შეფასების შედეგების საფუძველზე მუშავდება სამოქმედო გეგმა, რომელიც მიმართულია მოკლე, საშუალო და გრძელვადიან ინტერვენციებზე, სამიზნე ორგანიზაციის მდგრადი განვითარების, ძლიერი კორპორაციული მართვის და კონტროლის შიდა სისტემების ფორმირების უზრუნველსაყოფად. დამატებით, პროგრამა იყენებს საგრანტო მექანიზმს სამოქალაქო საზოგადოების ორგანიზაციების და კერძო სექტორის ასოციაციების  შესაძლებლობების გასაძლიერებლად, მათი ჩართულობის/მონაწილეობის გზით პოლიტიკის ფორმირების და რეფორმების დაგეგმვის და განხორციელების პროცესში. 

საქართველოს მთავრობა, სამოქალაქო საზოგადოების ორგანიზაციები და კერძო სექტორის ასოციაციები ბოლო რამდენიმე წლის მანძილზე ეფექტურად თანამშრომლობდნენ  ახალი პოლიტიკის, კანონებისა და რეგულაციების საჯარო და კერძო დიალოგის (PPD) მეშვეობით შემუშავების კულტურის დასამკვიდრებლად. თბილისში ფუნქციონირებს  არაერთი, განვითარებული შესაძლებლობების მქონე,  ძლიერი სამოქალაქო საზოგადოების ორგანიზაცია და კერძო სექტორის ასოციაცია. დედაქალაქში მათ აქვთ უკეთესი წვდომა რესურსებზე, ქმნიან მმართველობის კარგად განსაზღვრულ  სტრუქტურებს, წევრებს სთავაზობენ ღირებულ  სერვისებს და მათი სახელით ახორციელებენ ადვოკატირებას. რეგიონებში ასეთი აქტიური ორგანიზაციების ოდენობა მცირეა, მათი ორგანიზაციული შესაძლებლობები მწირია და ისინი განიცდიან მდგრადობასთან დაკავშირებულ გამოწვევებს. აღნიშნული გამოწვევები, განსაკუთრებით კი მდგრადობასთან მიმართებაში, ართულებს სამოქალაქო საზოგადოების ორგანიზაციებისა და კერძო სექტორის ასოციაციების მიერ სოფლად მცხოვრები მოსახლეობის ინტერესების წარმომადგენლობას პოლიტიკის შემუშავებისა და რეფორმების პროცესში, რაც ზრდის  ქვეყანაში უთანასწორობას.

რეგიონებში დაბალია საჯარო სექტორის ინფორმირებულობა სამოქალაქო საზოგადოების ორგანიზაციებისა და კერძო სექტორის ასოციაციების როლის და მნიშვნელობის შესახებ. ორგანიზაციების და ასოციაციების მწირი რესურსები მათ არ აძლევს საშუალებას, საზოგადოებას შესთავაზონ ღირებული სერვისები და გაზარდონ მათი ცნობადობა.  ფინანსური რესურსების ნაკლებობა კი ხელს უშლით პროფესიონალი კადრების დაქირავებასა და შენარჩუნებაში, შემოსავლის მომტანი პროდუქტებისა და სერვისების დანერგვაში, ცენტრალურ და/ან მუნიციპალურ ხელისუფლებასთან აქტიურ თანამშრომლობასა  და საზოგადოებრივ საკითხებზე  ადვოკატირებაში.

გასული წლის განმავლობაში პროგრამის გუნდმა შეაფასა რეგიონებში მოქმედი რამდენიმე სამოქალაქო საზოგადოების ორგანიზაცის და კერძო სექტორის ასოციაციის არსებული მდგომარეობა. შეფასებამ მკაფიოდ აჩვენა, რომ მდგრადი შემოსავლის წყარო  მათთვის მთავარ გამოწვევად რჩება. ორგანიზაციების უმეტესობა დამოკიდებულია საერთაშორისო დონორი ორგანიზაციების მოკლევადიან დაფინანსებაზე. შემოსავლის ნაკლებობა სხვა გამოწვევებს წარმოშობს, როგორებიცაა მუდმივი ოფისის არ ქონა, მოძველებული ტექნიკური აღჭურვილობა და პერსონალის მაღალი ბრუნვა. რაც მთავარია, დონორი ორგანიზაციების დაფინანსებაზე დამოკიდებულება ართულებს   გრძელვადიანი განვითარების სტრატეგიის და გეგმის შემუშავებას და განხორციელებას.

რეგიონში მოქმედი სამოქალაქო საზოგადოების ორგანიზაციები და კერძო სექტორის ასოციაციები განიცდიან კვალიფიციური კადრების,  საგრანტო განაცხადების წერის უნარების, ფინანსური განათლების, დონორებთან საკომუნიკაციოდ აუცილებელი ინგლისური ენის ცოდნის ნაკლებობას. მწირია ცოდნა და გამოცდილება პროექტის მართვის, სტრატეგიული დაგეგმვის, საზოგადოებასთან ურთიერთობის, მარკეტინგის და სხვა აუცილებელი უნარ-ჩვევების მიმართულებით.

რეგიონალური ორგანიზაციებისთვის დამატებით გამოწვევებს წარმოადგენს საერთაშორისო დონორ ორგანიზაციებთან კომუნიკაცია, სამოქალაქო საზოგადოების როლის არასაკმარისი აღქმა, საქართველოს მთავრობასა და ბიზნეს ორგანიზაციებთან თანამშრომლობის დაბალი ხარისხი და ერთობლივად აქტივობების განხორციელების პრაქტიკის სიმცირე. 

ამ ფუნდამენტური საკითხების და გამოწვევების გაანალიზებით, პროგრამამ შეიმუშავა წარმოდგენილი საგრანტო აქტივობა  და აცხადებს კონკურსს კონცეფციის დოკუმენტების მისაღებად. კანდიდატებმა უნდა მოახდინონ ქვეყნის ნებისმიერი რეგიონის ეკონომიკური განვითარებისა და ეკონომიკური პოლიტიკის ადვოკატირების პრიორიტეტული მიმართულებების იდენტიფიცირება და წარმოადგინონ საგრანტო კონცეფციის დოკუმენტი, რომელიც ფოკუსირებული იქნება ერთი ან რამდენიმე გამოწვევის აღმოფხვრაზე, რაც აფერხებს კონკრეტულ რეგიონში ეკონომიკურ განვითარებას. ორგანიზაციები, რომლებიც წარმოადგენენ ყველაზე ინოვაციურ და საინტერესო იდეებს, მოწვეულნი იქნებიან  სრული წინადადების წარმოსადგენად.


ბ. კონკურსის მიზანი
კონკურსში მონაწილეობა შეუძლიათ საქართველოს რეგიონებში მოქმედ სამოქალაქო საზოგადოების ორგანიზაციებსა და კერძო სექტორის ასოციაციებს, რომლებიც სპეციალიზებულნი არიან  ეკონომიკური განვითარების მიმართულებით და ხელს უწყობენ ეკონომიკური პოლიტიკის ადვოკატირებას.  მათ უნდა წარმოადგინონ საგრანტო კონცეფციის დოკუმენტი, რომელიც მოიცავს შემდეგ მიმართულებებს: (1) ეკონომიკური პოლიტიკის საკითხი (ები), რომელთა კვლევა და ადვოკატირება უნდა განხორციელდეს საგრანტო პროგრამის ფარგლებში; და (2) მათი ორგანიზაციის შესაძლებლობების გაძლიერების წინადადება, რომლებიც გაზრდის ორგანიზაციულ ეფექტურობას და ფინანსურ მდგრადობას.  წინადადება შეიძლება მოიცავდეს ნებისმიერ აქტივობას, საბაზისო სერვისების განვითარებიდან კომპლექსური ინოვაციური პროგრამების დანერგვამდე, რაც ეხმიანება თანამედროვე ტენდენციებს და აკმაყოფილებს საზოგადოების საჭიროებებს; შეამცირებს ორგანიზაციის დონორებზე დამოკიდებულებას, მდგრადობასთან, ადამიანურ რესურსებთან, ორგანიზაციულ შესაძლებლობებთან, საერთაშორისო დონორ ორგანიზაციებთან კომუნიკაციის საკითხებთან მიმართებაში არსებულ გამოწვევებს; გააუმჯობესებს საქართველოს მთავრობასთან და ბიზნესებთან თანამშრომლობას  და ერთობლივი ღონისძიებების გატარებას.  
კონკურსი მიზნად ისახავს პოტენციური კანდიდატების შესაძლებლობების გაზრდას, ორგანიზაციის ეფექტურობისა და მდგრადობის გაუმჯობესებას.
გ. კონკრეტული ამოცანები 
სამუშაოს   ფარგლებში კანდიდატმა უნდა შეასრულოს შემდეგი ამოცანები. დაფინანსებას მიიღებენ მხოლოდ ის ორგანიზაციები, რომლებიც შეასრულებენ მოცემულ ამოცანებს.
ამოცანა I: მონაწილეობა ორგანიზაციული განვითარების პროგრამაში (ODP)
დაინტერესებული კანდიდატები უნდა ჩაერთონ ორგანიზაციული განვითარების პროგრამაში. კერძოდ, მათ უნდა:
· გაიარონ პროგრამის შეფასება, ორგანიზაციული განვითარების, კორპორაციული მართვის და კონტროლის შიდა სისტემის ძლიერი და სუსტი მხარეების იდენტიფიცირებისთვის.
· ითანამშრომლონ პროგრამის გუნდთან მათი ორგანიზაციის შესაძლებლობების განვითარების სამოქმედო გეგმის შემუშავების, განხორციელების და მონიტორინგის მიზნით.
· განსაზღვრონ და დაიცვან ვადები შესაძლებლობების განვითარების სამოქმედო გეგმის შემუშავებისა და განხორციელებისთვის.
· მონაწილეობა მიიღონ ადვოკატირების, კვლევისა და ანალიტიკური შესაძლებლობების განვითარების ღონისძიებებში.
· მონაწილეობა მიიღონ ორგანიზაციული განვითარების პროგრამის (ODP) ინიციატივის ყველა სავალდებულო ფაზაში.
ამოცანა II: კვლევის/ანალიზის ჩატარება
კანდიდატმა უნდა მოახდინოს იმ პრიორიტეტული პოლიტიკისა და რეგულაციის საკითხების კვლევა/ანალიზი, რომლებიც აფერხებს მუნიციპალიტეტის/რეგიონის ეკონომიკურ განვითარებას. ეს შეიძლება მოიცავდეს იმ ხარვეზების იდენტიფიცირებას, რომლებიც ხელს უშლის ცენტრალური ხელისუფლების პოლიტიკის ეფექტურ განხორციელებას რეგიონულ/მუნიციპალურ დონეზე. კვლევის/ანალიზის შედეგების საფუძველზე გრანტის მიმღებმა უნდა შეიმუშაოს და განახორციელოს ღონისძიებები გამოვლენილი გამოწვევების აღმოსაფხვრელად. 
ღონისძიებები შეიძლება მოიცავდეს: ადვოკატირების კამპანიის ჩატარებას   შესაბამისი სამთავრობო ორგანოების წასახალისებლად, რათა მათ ცვლილებები შეიტანონ პოლიტიკასა და რეგულაციებში; ადგილობრივი ბიზნესის ცნობიერების ამაღლების კამპანიას იმ შესაძლებლობებზე, რომელსაც იძლევა ახალი პოლიტიკა და/ან რეგულაცია; კერძო სექტორის შესაძლებლობების განვითარებას პოლიტიკის გამოყენებისთვის და სხვა.
გრანტის მიმღებმა უნდა დაგეგმოს ღონისძიებები შემდეგ სფეროებში:
დაფინანსებასთან წვდომა
ა) რეგიონებში ფინანსებზე ხელმისაწვდომობის ძირითადი ბარიერების იდენტიფიცირება - რა არის ეს ბარიერები: დაფინანსების შესაძლებლობების სიმცირე, რეგიონულ ორგანიზაციებს შორის ფინანსური განათლების ნაკლებობა, თუ დაფინანსების მოპოვებისთვის საჭირო საკვალიფიკაციო მოთხოვნების შესრულების სირთულე რეგიონული ორგანიზაციებისთვის. გრანტის მიმღებმა უნდა გამოავლინოს არსებული ბარიერები ბიზნესის გამოკითხვის, სამაგიდო კვლევისა და სხვა, შესაბამისი საშუალებებით. ანალიზის შედეგად შესაძლოა შემოთავაზებულ იქნას კონკრეტული ინტერვენციები პოლიტიკის მიმართულებით, რაც ხელს შეუწყობს გამოვლენილი პრობლემების მოგვარებას.
ბ) არსებული სახელმწიფო პროგრამების განხილვა, რომლებსაც ახორციელებს „აწარმოე საქართველოში“, რეგიონული განვითარების სააგენტო და სხვა, რათა გამოიკვეთოს, თუ რამდენად ითვალისწინებს აღნიშნული პროგრამები რეგიონულ სპეციფიკას, შესაძლებელია თუ არა მათი მორგება კონკრეტულ რეგიონულ ორგანიზაციებზე (მაგალითად განსხვავებული საკვალიფიკაციო მოთხოვნების და ვადების დადგენა,  და სხვა) და რამდენად არის პრიორიტიზებული პროგრამების პორტფელში ეკონომიკის მაღალპოტენციური სექტორები. 
წყლის რესურსების მართვა
მუნიციპალიტეტები ხშირად აწყდებიან გამოწვევებს ადგილობრივი მოსახლეობისთვის ადეკვატური სერვისის მიწოდებისას. სოფლების უმეტეს ნაწილში სასმელი წყლის სტანდარტები არ არის დაცული. წყლის ინფრასტრუქტურული სამუშაოების დაგეგმვისას, მუნიციპალიტეტების უმეტესობა არ ითვალისწინებს წყლის გამწმენდი ნაგებობების შექმნას, ნაწილობრივ იმიტომ, რომ გავრცელებულია მოსაზრება წყლის დამუშავების შემთხვევაში საინვესტიციო ხარჯების მნიშვნელოვანი ზრდის შესახებ. შედეგად, ადგილობრივ მოსახლეობას არ აქვს წვდომა უსაფრთხო სასმელ წყალზე. ამასთან ერთად მუნიციპალიტეტები ვერ უზრუნველყოფენ საკანალიზაციო მომსახურებას[footnoteRef:1]. [1:  წყაროები: სახელმწიფო აუდიტორის ანგარიშები (ხელმისაწვდომია ვებგვერდზე: at https://sao.ge/ka); Environmental performance Review of Georgia, UNECE, 2016; Local Self-Governance for Local Economic Development (Needs Assessment), NALAG, Tbilisi 2018; Municipal Water and Wastewater Sector in Georgia (Status Report by David Melua), SlovakAid, 2015] 

გრანტის კონცეფციის საილუსტრაციო ღონისძიებები შეიძლება მოიცავდეს:
ა) არსებული სახელმწიფო პროგრამების მიმოხილვას (მაგ. სოფლის მხარდაჭერის პროგრამა) წყლისა და კანალიზაციის ინფრასტრუქტურის გაუმჯობესების პოტენციალის შესწავლის მიზნით და გაუმჯობესების შესახებ რეკომენდაციების მიწოდება;
ბ) ადგილობრივი წყალმომარაგების სერვისებისთვის ბარიერების იდენტიფიცირება (მაგ. გამრიცხველიანება, სატარიფო სისტემა, ადგილობრივი ჩამდინარე წყლების/კანალიზაციის გამწმენდი ნაგებობები, სასმელი წყლის ხარისხის ტესტირება და სხვა);
გ) სოფლის თემისთვის წყალმომარაგების საფასურის შემოღების პოტენციალის შესახებ კვლევის ჩატარება (მათ შორის, კვლევა თემის მხრიდან საფასურის გადახდისთვის მზაობის შესახებ და სხვა).
სახელმწიფო შესყიდვები[footnoteRef:2] [2:  http://www.procurement.gov.ge/Files/ShowFiles?id=19539b18-4d67-42d9-80a0-12b91622ca28] 

2010 წელს შესყიდვების ელექტრონული პლატფორმის დანერგვამ საქართველოს სახელმწიფო შესყიდვების სისტემა გაცილებით გამჭვირვალე და არადისკრიმინაციული გახადა. თუმცა, დაბალი კონკურენცია კვლავ რჩება სახელმწიფო შესყიდვების სისტემის ეფექტურობის მთავარ გამოწვევად. სახელმწიფო შესყიდვების სააგენტოს მიერ წარმოებული ოფიციალური სტატისტიკის მიხედვით, 2018 წელს დასრულებულ ტენდერებში საშუალოდ 2.1 პრეტენდენტი მონაწილეობდა, 2019 წელს  2.05 და 2020 წელს კი 2.27.
გრანტის კონცეფციის საილუსტრაციო ღონისძიებები შეიძლება მოიცავდეს:
რეგიონული ბიზნეს ორგანიზაციებისთვის საჯარო ტენდერებში მონაწილეობასთან დაკავშირებული ძირითადი ბარიერების იდენტიფიცირება (ცოდნისა და ინფორმაციის ნაკლებობა, სახელმწიფო შესყიდვების სისტემის მიმართ ნდობის ნაკლებობა, საკვალიფიკაციო მოთხოვნების დაკმაყოფილების სირთულე  და სხვა). გრანტის მიმღებმა უნდა გამოავლინოს ბარიერები ბიზნესის გამოკითხვის, სამაგიდო კვლევისა და სხვა შესაბამისი საშუალებებით. ანალიზის შედეგად  შესაძლოა შეთავაზებულ იქნას კონკრეტული ინტერვენციები პოლიტიკის მიმართულებით, რაც ხელს შეუწყობს გამოვლენილი პრობლემების მოგვარებას. 

ტურიზმის პოლიტიკა
გრანტის კონცეფციის საილუსტრაციო ღონისძიებები შეიძლება მოიცავდეს შემდეგ საკითხებს:
ა) ტურისტულ სფეროში მოქმედი სერვისის მიმწოდებლების დიდი ნაწილი, განსაკუთრებით კი განთავსების ადგილების მიმწოდებლები ჩრდილოვანი ეკონომიკის ნაწილს წარმოადგენენ. „საქსტატის“ მონაცემებით, 2019[footnoteRef:3] წელს ტურიზმის სექტორის აღურიცხავმა შემოსავალმა დაახლოებით 2 მილიარდი ლარი შეადგინა. ეს ნიშნავს, რომ სერვისის მიმწოდებლები არ არიან რეგისტრირებული როგორც ბიზნეს სუბიექტები და არ იხდიან გადასახადებს. აღნიშნული ქმნის ფისკალურ რისკებს და ასევე არასამართლიან კონკურენციის გარემოს. გრანტის მიმღებმა შესაძლოა მოიკვლიოს, თუ რა პოტენციური არა-საგადასახადო შეღავათები შეიძლება შესთავაზოს სახელმწიფომ ტურისტული სერვისის მიმწოდებლებს, რათა ისინი დარეგისტრირდნენ ბიზნეს სუბიექტებად და გადაიხადონ გადასახადები. [3:  საქართველოს ეროვნული ანგარიშები (2019). სტატისტიკური პუბლიკაცია, საქართველოს სტატისტიკის ეროვნული სამსახურის მიერ, გვ. 124] 

ბ) გრანტის მიმღებმა შესაძლოა გამოიკვლიოს არსებული საგადასახადო და/ან კომუნალური გადასახადის რეჟიმები განთავსების ადგილების სერვისის მიმწოდებლებისთვის რეგიონებში, სეზონურობის გათვალისწინებით; დაადგინოს, არსებული გადასახადის /საფასურის სტრუქტურა და მეთოდოლოგია რამდენად სათანადოდ ითვალისწინებს  ბიზნეს-მოდელის სპეციფიკას და ხომ არ აკისრებს გაუმართლებელ ფინანსურ ტვირთს მცირე ბიზნესს. კვლევის შედეგად უნდა მოხდეს კონკრეტული პოლიტიკის ცვლილების ინიცირება, რაც ხელს შეუწყობს გამოვლენილი პრობლემის მოგვარებას.
გ) გრანტის მიმღებმა შესაძლოა ჩაატაროს კვლევა ადგილობრივი მცხოვრებლების მიერ ისტორიულ შენობებზე უკონტროლო სარემონტო სამუშაოების განხორცილების შესახებ, შენობების ავთენტურობის გათვალისწინების გარეშე, რათა განისაზღვროს  კანონმდებლობის და/ან მისი აღსრულების პრაქტიკის ნაკლოვანებები კულტურული მემკვიდრეობის დაცვასთან მიმართებაში (ტურისტულ ობიექტებზე). კვლევის შედეგად უნდა მოხდეს კონკრეტული პოლიტიკის ცვლილების ინიცირება, რაც ხელს შეუწყობს გამოვლენილი პრობლემის მოგვარებას.
ამოცანა III: იდეების შემუშავება სამოქალაქო საზოგადოების ორგანიზაციების/კერძო სექტორის ასოციაციების შესაძლებლობების გაძლიერების შესახებ
გრანტის მიმღებმა უნდა შეიმუშავოს იდეები სამოქალაქო საზოგადოების ორგანიზაციების/კერძო სექტორის ასოციაციების შესაძლებლობების განვითარების და ორგანიზაციული ეფექტურობისა და ფინანსური მდგრადობის გაზრდის მიზნით. შემოთავაზებული იდეები დამუშავდება და განხორციელდება საგრანტო პროგრამის ფარგლებში. წინადადება შესაძლოა მოიცავდეს სხვადასხვა იდეებს და აქტივობებს საბაზისო სერვისებიდან კომპლექსურ ინოვაციურ პროგრამებამდე, რაც ეხმიანება თანამედროვე ტენდენციებს და აკმაყოფილებს საზოგადოების საჭიროებებს; შეამცირებს/აღმოფხვრის ორგანიზაციის დონორებზე დამოკიდებულებას, მდგრადობასთან/ადამიანურ რესურსებთან/ორგანიზაციულ შესაძლებლობებთან/საერთაშორისო დონორ ორგანიზაციებთან კომუნიკაციის საკითხებთან მიმართებაში არსებულ გამოწვევებს; გააუმჯობესებს საქართველოს მთავრობასთან და ბიზნესებთან თანამშრომლობას  და ერთობლივი ღონისძიებების გატარებას.  
პოტენციურმა გრანტის მიმღებმა უნდა:
· წარმოადგინოს ახალი სერვისის, აქტივობის ან პროგრამის კონცეფცია, დაასაბუთოს მისი მდგრადობის პერსპექტივა და თუ როგორ დააკმაყოფილებს შემოთავაზებული იდეა დარგის, მისი წარმომადგენლების და/ან ორგანიზაციის  საჭიროებებს.
· განახორციელოს  შემოთავაზებული სერვისი, აქტივობა ან პროგრამა.
ამოცანა IV: საზოგადოების ინფორმირება
გრანტის მიმღებმა უნდა შეიმუშაოს საგრანტო აქტივობის კომუნიკაციისა და საზოგადოებასთან ურთიერთობის სტრატეგია, სამიზნე აუდიტორიის ინფორმირებისთვის და საგრანტო და საკუთარი აქტივობების პოპულარიზაციისთვის. სავალდებულო აქტივობებია: 
· საგრანტო აქტივობების შესახებ სარეკლამო ვიდეოს მომზადება როგორც ქართულ, ასევე ინგლისურ ენებზე.
· „წარმატების ისტორიების“ შექმნა და გავრცელება (საინფორმაციო ფურცელი, ბროშურა ან ბიულეტენი).
· სოციალური მედიის  არხებით სამიზნე ჯგუფების ინფორმირება.
· ნებისმიერი სხვა საკომუნიკაციო ღონისძიების დაგეგმვა და განხორციელება.

მნიშვნელოვანი შენიშვნა:  საგრანტო პროგრამის განხორციელების შედეგად გრანტის მიმღებმა უნდა გააძლიეროს თავისი შესაძლებლობები, გახდეს თვითკმარი ორგანიზაცია და მიაწოდოს მეტი და უკეთესი მომსახურება თავის წევრებს, კლიენტებს და/ან დაინტერესებულ მხარეებს. დამატებით, გრანტის მიმღებმა უნდა გაიაროს კორპორაციული მართვის და ფინანსური  სისტემის დამოუკიდებელი შეფასება.

2. აქტივობების განხორციელების პერიოდი და ადგილი
აქტივობები განხორციელდება საქართველოს  რეგიონებში და (სავარაუდოდ) გაგრძელდება 2022 წლის 1 ივნისიდან 2023 წლის 31 მაისამდე (საგრანტო საქმიანობის დაწყებიდან დაახლოებით 12 თვის განმავლობაში).

3. ბიუჯეტი და გადახდის პირობები
პროგრამა ითვალისწინებს 4-დან 6-მდე გამარტივებული ტიპის გრანტის გაცემას. თითოეული პროექტის სავარაუდო ბიუჯეტი შეადგენს 30,000 აშშ დოლარის ეკვივალენტს ლარში. ბიუჯეტის მუხლები და მასთან დაკავშირებული გადახდის ვადები და თარიღები განისაზღვრება საგრანტო წინადადების საფუძველზე.

4. საკვალიფიკაციო კრიტერიუმები აპლიკანტებისთვის
პროგრამის ფარგლებში დაფინანსების მისაღებად აპლიკანტი (განმცხადებელი) უნდა აკმაყოფილებდეს შემდეგ კრიტერიუმებს:
ზოგადი საკვალიფიკაციო კრიტერიუმები
გრანტის მიღება შეუძლიათ საქართველოს კანონმდებლობის შესაბამისად რეგისტრირებულ საქართველოს რეგიონებში მომუშავე  არასამთავრობო ორგანიზაციებს. 
· საქართველოს რეგიონებში მოქმედ, ეკონომიკური პროფილის სამოქალაქო საზოგადოების ორგანიზაციებს/კერძო სექტორის ასოციაციებს (ბიზნეს ასოციაციები);
· არასამთავრობო, არაკომერციულ ორგანიზაციებს, რომლებიც არ არიან რეგისტრირებული ამერიკის შეერთებულ შტატებში და რეგისტრირებული არიან საქართველოში  (მაგ. არასამთავრობო ორგანიზაციები, პროფესიული ასოციაციები).
გრანტის მიმღები არ შეიძლება იყოს:
· „ერთეული, რომელიც ამოღებულია ფედერალური შესყიდვებისა სხვა ფედერალური პროგრამებიდან“.
· ცენტრალური ან მუნიციპალური დონ ის პოლიტიკური მოღვაწე, პოლიტიკური პარტია, ნებისმიერი საჯარო ერთეული ან თანამდებობის პირი.
· დაკავშირებული პროგრამასთან ან მის დირექტორთან, ოფიცერთან, თანამშრომელთან.
ასევე, ორგანიზაციები, რომელთა მიზნები არ შეესაბამება პროგრამის ძირითად მიზნებს, ვერ მიიღებენ გრანტს.

დამატებითი საკვალიფიკაციო კრიტერიუმები
ორგანიზაცია ვალდებულია:
· დაასაბუთოს მისი გამოცდილება შესასრულებელ სამუშაოსთან ან გრანტის მიზნებთან მიმართებაში;
· იყოს რეგისტრირებული ორ (2) წელზე მეტი ხნის განმავლობაში;
· ახორციელებდეს ღონისძიებებს იმ გეოგრაფიულ არეალში ან  სფეროში, რომელთან დაკავშირებითაც შეაქვს განაცხადი;
· ჰყავდეს სრული განაკვეთით მომუშავე დირექტორთა საბჭო/სამეურვეო საბჭო, სრულ განაკვეთზე მომუშავე თანამშრომლები (მაგ. პროგრამების მმართველი, ფინანსური და ადმინისტრაციული რესურსი);
· დაადასტუროს მინიმალური შესაძლებლობა (პოტენციალი) საჭირო რესურსების და უნარების მობილიზებისთვის, რათა უზრუნველყოს პროექტის მდგრადი მართვა; 
· ჰქონდეს გამართული ფინანსური აღრიცხვის სისტემა.

დამატებით, ყველა კვალიფიციურმა აპლიკანტმა უნდა უზრუნველყოს, რომ მისი არსებული ურთიერთობები, კავშირები, აქტივობები და ინტერესები არ ქმნიდეს იმ ტიპის ინტერესთა კონფლიქტს, რამაც შეიძლება ხელი შეუშალოს სრულ მიუკერძოებლობას საგრანტო საქმიანობის განხორციელებისას.
SAM რეგისტრაცია და DUNS ნომერი სავალდებულოა ყველა აპლიკანტისთვის,  რომელიც აშშ-ის ფედერალური მთავრობისგან ელის 25,000 აშშ დოლარზე მეტი ოდენობის გრანტის მიღებას.
5. შეფასების კრიტერიუმები
პროგრამა გრანტს გასცემს აპლიკანტზე, რომლის განაცხადი დააკმაყოფილებს განსაზღვრულ მოთხოვნებს და მიიღებს საუკეთესო შეფასებას ქვემოთ ჩამოთვლილი კრიტერიუმების მიხედვით.

